
ZGHAZAGH LI JHABBRU HNIENA

Nifrah meta nara grupp imdaqqas ta’ zghazagh bhalkom li ghaziltu li tiehdu sehem fil-Jum
Dinji taz-Zghazagh li fil-jiem li gejjin il-Knisja taghna ser ticcelebra fil-Polonja. Meta
niftakar li hemm zewg gruppi ta’ zghazagh ohra mid-Djocesi taghna li ghazlu li dan is-sajf
jaghmlu esperjenza missjunarja fl-Etjopja u fil-Gwatemala, verament inhoss li intom “ahbar
tajpa” ghalina u ghas-socjeta taghna. Dawn l-esperjenzi ekklezjali jxejnu l-impressjoni
negattiva li spiss tinghata dwar iz-zghazagh illum u li I-generazzjoni taghkom ma ghandhiex
interess f’Gesu Kristu.

Naghtikom dan il-parir semplic¢i: intom u sejrin lejn il-Polonja, “travel light”. Mhux qed
nirreferi ghal dak i ser iggorru fil-haversack, imma biex tersqu ghal din I-esperjenza b’mohh
miftuh u galb miftuha.

Matul il-JDZ ser taghmlu esperjenza tal-Kattolicita tal-Knisja — jigifieri ser tiltagghu ma’
persuni gejjin minn komunitajiet ekklezjali differenti. Il-gebla li fugha sserrah il-binja kollha
tal-Knisja huwa Gesu Kristu; imma mbaghad f’kull pajjiz u f’kull Zona jkun hemm modi
differenti kif il-bniedem jaghmel esperjenza ta’ Gesu. Huwa ghalhekk li 1-Knisja gisha bhal
gawsalla msebbha b’hafna kuluri. Ghalhekk inheggigkom tersqu ghal din l-esperjenza
b’mohh miftuh biex tilgghu t-tajjeb u s-sabih li hemm fil-hajja Nisranija tal-ohrajn. Dan I-
atteggjament jghin lilkom u lilna biex flimkien naghmlu dik il-konverzjoni pastorali li
nehtiegu.

Meta ngis li t-tema ta’ din i¢-celebrazzjoni hija marbuta mas-Sena tal-Gublew: “Henjin dawk
li jhennu ghax huma jsibu hniena”, nistedinkom biex tirfsu fuq l-art Pollakka b’qalb miftuha
biex tkunu tistghu dduqu l-hlewwa tal-Hniena Divina. Mhux ser jonqos li f’widnejkom tasal
il-kelma friska u vibranti tal-ewwel messaggier tal-Hniena ta’ Alla, il-Papa Frangisku. Ser
ikollkom diversi mumenti ta’ katekezi dwar id-diversi espressjonijiet tal-imhabba ta’ Alla.
Imma jaf ikun li 1-aqwa katekist dwar dan is-suggett ma jkunx il-Papa, lanqas l-isqfijiet u s-
sacerdoti, imma shabkom iz-zZghazagh! Intom l-aqwa persuni li tistghu tirrakkontaw lil xulxin
xi jfisser Gest ghalikom, jew f’liema ¢irkustanzi tal-hajja tkunu garrabtu l-qawwa tal-hniena
ta’ Alla. Ghalhekk nirrakkomandalkom biex tithalltu ma’ shabkom zghazagh ohra gejjin
minn pajjizi differenti u tisimghu b’attenzjoni l-esperjenzi taghhom; min-naha taghkom,
tibqghux lura milli tirrakkontawlhom x’ghamel il-Mulej maghkom, mal-familji taghkom,
maghna bhala gens.

Matul dawn il-jiem ser ikollkom mumenti varjati u sbieh. Hudu din l-opportunita biex
tistaghnew kulturalment. Iddevertu u ¢celebraw ma’ zZghazagh ohrajn. Imma apprezzaw ukoll
il-mumenti tas-skiet u t-talb. Huwa f’wagqtiet bhal dawn, meta tkun wahdek minkejja li tkun
fil-massa ta’ nies, li tidhol fil-prezenza ta’ Alla u tiftah galbek ghalih u mieghu.

Dan il-vjagg taghkom li ser iwassalkom fi Krakovja, il-belt tal-Hniena Divina, huwa
pellegrinagg li ghandu jfakkarkom li 1-hajja kollha kemm hi hija mixja! Hafna drabi hija
mixja li tiswielna prezz (kif ser jiswielkom dan il-pellegrinagg). Parti minn dan il-prezz huma
l-mistogsijiet li jinbtu f’qalbna. Konvint li anki llum intom iggorru l-piz ta’ ghadd ta’



mistogsijiet serji dwr il-hajja! Nitlob ghalikom biex din il-mawra taghkom fil-Polonja
tghinkom tiltaqghu ma’ Dak li ghandu twegiba ghad-domandi ezistenzjali tal-bniedem.

Nawguralkom li tmorru hfief, imma tigu lura mghobbijin b’dawn l-esperjenzi sbieh biex
ikollkom x’tirrakkontawlna.



